Աշխատանքային նոր տարին՝ նոր ծրագրերով
«2012 թվականը ամենօրյա տքնաջան աշխատանքի տարի է լինելու և ես դրան պատրաստ եմ, կարծում եմ, դուք՝ նույնպես». առաջին աշխատանքային խորհրդակցությանը հունվարի 10-ին  հայտարարել է ՀՀ ԿԱ վարչության պետ Արման  Սահակյանը՝ վերահաստատելով  աշխատանքային ծրագրերի հիմնական ուղղություններն ու վարչության որդեգրած աշխատաոճը. այն է՝ ոչ մի շրջանցված հարց և բարձրացված խնդիրներին՝ հիմնավոր լուծումներ: Իսկ համակարգում նման խնդիրները քիչ չեն: 
Օրակարգում կրկին պետական բաժնեմասով ընկերությունների արդյունավետ կառավարումն է.34 տոկոսանոցներից որոշների  մասով գործն անգամ իրավապահներին է հասել՝ պատասխանատուներին հայտնաբերելու, որից հետո և նրանցից հաշվետվություն պահանջելու նպատակով: Այսօր արդեն որոշակիորեն պատկերը հստակեցվել է, ինչպես և կանխատեսվում էր՝ այդ ընկերություններից ոմանք պարտքերի պատկառելի բեռ ունեն:
Նույն սկզբունքով վարչությունը հետամուտ է պայմանագրային պարտավորությունները չկատարած ընկերություններին, մանավանդ, որ այս դեպքում ևս որոշ ընկերություններ դեռևս «անհասանելի են»:
Վարչության պետ Արման Սահակյանը հայտարարել է, որ պետք է վերանայվեն մասնավորեցման, վարձակալության, նվիրաբերության, նվիրատվության և անհատույց օգտագործման պայմանագրերի տիպային ձևերը,որպեսզի դրանցով ոչ միայն հստակ սահմանվեն պարտավորություններն, այլև դրանք գործնականում, նաև հեռանկարային ժամկետում կատարելու  պարտադիր պայմանները:

Օրակարգային հարցերի քննարկումից հետո Վարչության պետը միշարք հանձնարարականներ է տվել աշխատակազմին.  մասնավորապես՝ կատարել  երկրում գոյություն ունեցող հանրակացարանային տնտեսության ամբողջական վերլուծություն, որի հիման վրա կմշակվեն գոյություն ունեցող բազմաթիվ խնդիրների հիմնավոր լուծումները: Եվ ամփոփիչ հանձնարարականը՝ աշխատանքային ծրագրերը բերել վերջնական տեսքի և անցնել դրանց բարեխիղճ կատարմանը:
